
దేవదానవైః  కృతం విష్ణుస్తోత్రమ్ 

దేవదానవా ఊచుః ।
నమో లోకత్రయాధ్యక్ష  తేజసా జితభాస్కర ।
నమో విష్ణో నమో జిష్ణో నమస్తే కైటభార్దన   ॥ ౩౭॥
నమః సర్గక్రియాకర్త్రే   జగత్యాలయతే నమః ।
రుద్రరూపాయ  శర్వాయ నమః సంహారకారిణే ॥ ౩౮॥
నమః శూలాయుధాధృష్య నమో దానవఘాతినే ।
నమః క్రమత్రయాక్రాన్త     త్రైలోక్యాయాభవాయ  చ ॥ ౩౯॥
నమః ప్రచణ్డదైత్యేన్ద్రకులకాలమహానల     ।
నమో నాభిహ్రదోద్భూతపద్మగర్భ  మహాబల ॥ ౪౦॥
పద్మభూత మహాభూత కర్త్రే హర్త్రే జగత్ప్రియ ।
జనితా సర్వలోకేశ క్రియాకారణకారిణే  ॥ ౪౧॥
అమరారివినాశాయ మహాసమరశాలినే ।
లక్ష్మీముఖాబ్జమధుప  నమః కీర్తినివాసినే  ॥ ౪౨॥
అస్మాకమమరత్వాయ ధ్రియతాం  ధ్రియతామయమ్  ।
మన్దరః  సర్వశైలానామయుతాయుతవిస్తృతః  ॥ ౪౩॥
అనన్తబలబాహుభ్యామవష్ఠభ్యైకపాణినా   ।
మథ్యతామమృతం దేవ స్వధాస్వాహార్థకామినామ్  ॥ ౪౪॥
ఇతి మత్స్యపురాణే ఏకోనపఞ్చాశదధికద్విశతతమాధ్యాయాన్తర్గతం

దేవదానవైః  కృతం విష్ణుస్తోత్రం   సమాప్తమ్ ।
మత్స్యపురాణ । అధ్యాయ ౨౪౯/౩౭-౪౪॥

